Vendim nr. 25, datë 11.03.2009

V E N D I M


Kolegji i Gjykatës Kushtetuese të Republikës së Shqipërisë, i përbërë nga:


Fehmi Abdiu,


Anëtar i Gjykatës Kushtetuese


Xhezair Zaganjori,

Anëtar i        “            “

Sokol Berberi
,

Anëtar i        “            “

në datën 11.03.2009, mori në shqyrtim paraprak kërkesën me nr.25 Akti, që i përket:

K Ë R K U E S: 
EMIL ROPI
O B J E K T I: 
Shfuqizimi si të papajtueshëm me Kushtetutën i vendimeve nr.134, datë 25.11.2005 të Gjykatës së Apelit Korçë dhe nr.674, datë 22.10.2007 të Kolegjit Penal të Gjykatës së Lartë.

Kolegji i Gjyqtarëve të Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:
Me vendimin nr.300, datë 23.12.2002, të Gjykatës së Rrethit Gjyqësor Korçë, kërkuesi është deklaruar fajtor për kryerjen e veprave penale të “vjedhjes së pasurisë me pasojë vdekjen e personit” dhe “armëmbajtjes pa leje” dhe, në bashkim të dënimeve, është dënuar me 21 vjet burgim.

Gjykata e Apelit Korçë, me vendimin nr.70, datë 10.06.2003 ka vendosur lënien në fuqi të vendimit të gjykatës së rrethit. 

Gjykata e Lartë, me vendimin nr.152, datë 10.03.2004, ka vendosur prishjen e vendimit nr.370, datë 10.06.2003 të Gjykatës së Apelit Korçë, vetëm për pjesën që lidhet me kërkuesin dhe një të gjykuar tjetër, si dhe kthimin e akteve për rishqyrtim në Gjykatën e Apelit Korçë, me tjetër trup gjykues. Gjykata e Lartë arsyeton, ndër të tjera, se vendimi i Gjykatës së Apelit Korçë është tërësisht i paarsyetuar, gjë që përbën shkelje të urdhërimeve të nenit 383, pika 1, gërma “ç” të K.Pr.Penale, nuk janë parashtruar provat mbi të cilat është bazuar dhe për rrjedhojë nuk është parashtruar as analiza e tyre. 

 Gjykata e Apelit Korçë, me vendimin nr.134, datë 25.11.2005, ka vendosur lënien në fuqi të vendimit nr.300, datë 23.12.2002 të Gjykatës së Rrethit Korçë, përsa i takon të pandehurit Emil Ropi.

Kolegji Penal i Gjykatës së Lartë, me vendimin nr.674, datë 22.10.2007, ka vendosur mospranimin e rekursit të paraqitur nga kërkuesi për mungesë shkaqesh nga ato që përmban neni 432 i K.P.Penale.

Në datë 09.10.2008, kërkuesi i drejtohet Gjykatës Kushtetuese para së cilës pretendon shfuqizimin e vendimeve gjyqësore sipas objektit sepse i kanë cenuar të drejtën për një proces të rregullt ligjor, për këto arsye:
- Konkluzioni i Gjykatës së Rrethit Gjyqësor Korçë për fajësinë mbështetet në procesverbalin e sigurimit të provës të datës 12.12.2001 bërë nga F.R.. Këto thënie ai i ka mohuar në procesverbal me pretendimin se janë bërë nën peshën e dhunës policore. 
- Gjykata e Apelit i ka vlerësuar thëniet e dëshmitarit F.R. me dy standarde: për kërkuesin të vërteta, ndërsa për të pandehurin tjetër P.O. se nuk provojnë pjesmarrjen e tij në veprën penale. Gjykata nuk tregon arsyet se përse i quan të pranueshme thëniet e dëshmitarit F.R. për kërkuesin dhe jo për të pandehurin tjetër në proces.
- Sigurimi i provës së dëshmitarit F.R. është bërë në mungesë të kërkesave të parashikuara nga neni 316 i KPP.
- Gjykata e Lartë ka vepruar në kundërshtim me nenin 432, shkronja “e” të KPP, për arsye se nuk e ka kaluar çështjen për gjykim për të verifikuar pretendimet për procesin gjyqësor.

Kolegji i Gjyqtarëve rithekson, se problemet e interpretimit dhe zbatimit të ligjit mund të merren në konsideratë prej Gjykatës Kushtetuese vetëm nëse cenohet e drejta kushtetuese për një proces të rregullt ligjor. Pretendimet e kërkuesit për mosmarrjen e provave sipas parashikimeve të KPP dhe të anësisë së Gjykatës në gjykimin me dy standarde, në mënyrën se si janë parashtruar, janë haptazi të pabazuara dhe nuk mund të trajtohen si shkak në kuadrin e shkeljes së të drejtës për një proces të rregullt ligjor. Në kërkesën e paraqitur nuk evidentohet në mënyrë të qartë dallimi i pretendimeve për paligjshmërinë e vendimeve të marra nga gjykatat e sistemit gjyqësor nga pretendimet për antikushtetutshmërinë e tyre.  
PËR KËTO ARSYE;

Kolegji i Gjykatës Kushtetuese të Republikës së Shqipërisë, në bazë të nenit 131/f të Kushtetutës së Republikës së Shqipërisë dhe nenit 31 të ligjit nr.8577, dt. 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:

Moskalimin e çështjes për shqyrtim në seancë plenare.

